
Disgrifiad Swydd: Tiwtor Iaith

	Coleg:
	Academi Hywel Teifi

	Teitl y Swydd:
	Tiwtor Iaith

	Adran/Pwnc:
	Dysgu Cymraeg – Ardal Bae Abertawe (DCABA)

	Cyflog:
	£34,132 y flwyddyn gyda buddion USS 
Graddfa 7

	Oriau Gwaith:
	35

	Cytunded:
	Swydd cyfnod penodol tan 31 Gorffennaf 2026 (gyda phosibilrwydd o estyniad).

	Lleoliad:
	Lleolir y swydd ar Gampws Singleton, ond gall y bydd cyfran sylweddol o’r gwaith yn digwydd ar-lein ac o bell



	Cyflwyniad
	
Sefydlwyd Academi Hywel Teifi gan Brifysgol Abertawe yn 2010, ac fe’i henwyd er cof am Yr Athro Hywel Teifi Edwards – cyn-Athro Cymraeg yn y Brifysgol ac un o fawrion y genedl. Mae’r Academi yn sefydliad unigryw sy’n fwy na chyfanswm ei rhannau, ac sy’n cynnwys:
· Dysgu Cymraeg – Ardal Bae Abertawe, sy’n darparu cyrsiau Cymraeg i Oedolion yn y gweithle ac yn y gymuned;
· Cangen Abertawe o’r Coleg Cymraeg Cenedlaethol;
· Uned Gyfieithu a Chydymffurfiaeth Iaith y Brifysgol; a
· Thŷ’r Gwrhyd – Canolfan Gymraeg Cwm Tawe a Chwm Nedd.
Yn ogystal â hyrwyddo statws a defnydd y Gymraeg, nod craidd yr Academi yw grymuso unigolion o bob oedran a chefndir addysgol, diwylliannol a chymdeithasol i ddysgu’r Gymraeg neu ddatblygu eu sgiliau yn yr iaith. Mae’r Academi hefyd yn gweithio i hyrwyddo cyfleoedd a buddiannau astudio drwy gyfrwng y Gymraeg, yn ogystal â chyflwyno a dathlu ei diwylliant.
Mae darparu addysg trwy gyfrwng y Gymraeg yn greiddiol i strategaeth Prifysgol Abertawe, gan adlewyrchu rôl arweiniol y Brifysgol yng Nghymru heddiw, yn ogystal â’i chyfrifoldebau rhanbarthol, cenedlaethol a statudol.
Mae’r swydd hon yn gofyn am ddarparu addysgu o’r safon uchaf, ynghyd ag ymrwymiad brwd i sicrhau profiad dysgu rhagorol i bob dysgwr.


	Cefndir 
	
Gwahoddir ceisiadau gan unigolion brwdfrydig i ymuno â thîm DCABA, sydd wedi’i leoli o fewn Academi Hywel Teifi ym Mhrifysgol Abertawe. Mae hon yn rôl ar sail cytundeb cyfnod penodol hyd at 31 Gorffennaf 2026 gyda phosibiliad o ymestyn y cytundeb (yn ddibynnol ar sefyllfa gyllido y sector Dysgu Cymraeg o Awst 2026 ymlaen). 
Bydd disgwyl i’r Tiwtor fod yn barod i addysgu ar ystod eang o gyrsiau, ac ar draws ystod o lefelau dysgu: o ddechreuwyr i lefel hyfedr. Ymhlith arlwy DCABA mae cyrsiau i grwpiau penodol fel cyrsiau blasu Croeso i Bawb, a Cymraeg yn y Cartref i rieni a gofalwyr, ynghyd â chyrsiau pwrpasol i ateb gofynion gweithleoedd a sectorau penodol. Mae DCABA yn darparu i grwpiau amrywiol gan gynnwys pobl ifanc (felly bydd angen i’r ymgeisydd llwyddiannus feddu ar wiriad DBS cyfredol clir.)
Bydd disgwyl i’r Tiwtor addysgu dosbarthiadau wyneb-yn-wyneb o fewn dalgylch siroedd Abertawe a Chastell-nedd Port Talbot – ac o bosib y tu hwnt hefyd. Gall peth o’r gwaith ddigwydd mewn gwersi rhithiol drwy gyfrwng fideo-gynadledda. Yn unol â natur y galw o fewn y sector, mae cyfran helaeth o’r gwersi yn digwydd fin nos, a bydd disgwyl i’r tiwtor allu gweithio ar benwythnosau hefyd yn achlysurol. 
Un o brif amcanion y sector yw i gynhyrchu mwy o siaradwyr, felly mae cyfrifoldeb hefyd i gyfrannu at raglen o ddigwyddiadau anffurfiol i ddysgwyr a chynnig cyfleoedd iddynt ddefnyddio’r Gymraeg y tu hwnt i’r dosbarth. Mae disgwyl i’n tiwtoriaid gyfrannu at feithrin, datblygu a chynnal ymdeimlad o gymuned gefnogol, sy’n ganolog i lwyddiant a hyder y dysgwyr.
Bydd hefyd disgwyl i’r Tiwtor weithio’n agos ac effeithiol fel rhan o dîm ehangach, gan gyfathrebu’n rheolaidd ac amserol, a chefnogi cydweithwyr yn rhagweithiol wrth gyflawni amcanion y rhaglen a’n darpariaeth.
Er bod rhai gweithdrefnau’n benodol i’r Brifysgol, bydd eraill yn cael eu llywio ar lefel genedlaethol gan y Ganolfan Dysgu Cymraeg Genedlaethol.

Ar gyfartaledd, disgwylir i Diwtor llawn amser dreulio tua 60% o’i wythnos waith yn addysgu. Neilltuir gweddill yr amser i gyflawni gwaith fel:
· paratoi gwersi, asesu gwaith dysgwyr a chynnig adborth,
· cyfrannu at raglen cefnogi dysgwyr DCABA,
· mynychu cyfarfodydd perthnasol, 
· cefnogi marchnata a hyrwyddo’r ddarpariaeth ac
· ymgymryd â datblygiad proffesiynol drwy ymchwil bersonol, adfyfyrio a hyfforddiant.


	Prif Ddyletswyddau a Chyfrifoldebau

	Bydd disgwyl i’r Tiwtor:
1. addysgu rhwng 20 a 22 awr yr wythnos ar gyfartaledd, ar ystod o gyrsiau a lefelau yn ôl y galw (boed wyneb-yn-wyneb neu’n rhithiol), gan asesu gwaith a sgiliau dysgwyr a darparu adborth adeiladol, cyson ac amserol yn unol â disgwyliadau DCABA 
2. gynnal a chefnogi gweithgareddau fel rhan o raglen Digwyddiadau Cefnogi Dysgwyr, sy’n rhan annatod o ddarpariaeth anffurfiol DCABA.
3. gydweithio’n rhagweithiol â thiwtoriaid eraill, swyddogion arweiniol a staff ehangach DCABA.
4. ymchwilio’n barhaus i ffyrdd o wella eu perfformiad trwy ymchwil personol (e.e. ar addysgeg a chaffael iaith), myfyrio ar gynlluniau gwersi a mireinio dulliau addysgu, ac ymateb i adborth gan ddysgwyr a chydweithwyr.
5. ymgymryd â datblygiad proffesiynol parhaus ac adolygu cynnydd yn unol â system Datblygiad Perfformiad Proffesiynol Prifysgol Abertawe.
6. gefnogi ymgyrchoedd marchnata’r rhaglen drwy amrywiol sianeli, hyrwyddo’r ddarpariaeth mewn cymunedau lleol a chynnal cysylltiadau adeiladol â rhanddeiliaid, a chyfrannu at recriwtio dysgwyr newydd
7. ddefnyddio adnoddau addysgu cyfredol yn fedrus ac effeithiol ac, lle bo angen, datblygu a rhannu deunyddiau addas.
8. weithio’n adeiladol tuag at wella cyfraddau cwblhau a dilyniant drwy ddarparu cymorth dysgu effeithiol, gofal bugeiliol, cyngor ar lwybrau dilyniant, a chyfeirio at wasanaethau perthnasol.
9. gyfrannu at sicrhau ansawdd y ddarpariaeth yn unol â gweithdrefnau’r Ganolfan Dysgu Cymraeg Genedlaethol a’r Brifysgol.
10. hyrwyddo ac chyfrannnu at raglen Cefnogi Dysgwyr DCABA, gan fynychu digwyddiadau mewnol a chyhoeddus lle bo’n briodol.
11. annog a chefnogi dysgwyr i sefyll arholiadau Cymraeg i Oedolion (CBAC), gan ddarparu hyfforddiant a chefnogaeth briodol.
12. gyfrannu’n rhagweithiol at waith trefniadol a gweithredol DCABA mewn cyfarfodydd perthnasol.
13. gyflawni unrhyw ddyletswyddau ychwanegol a rhesymol yn unol â chyfarwyddyd y Rheolwr Llinell, Pennaeth DCABA neu Gyfarwyddwr Academi Hywel Teifi.
14. ymgysylltu’n llawn â pholisïau Galluogi Perfformiad ac Iaith Gymraeg y Brifysgol.
15. sicrhau bod egwyddorion rheoli risg yn cael eu hymgorffori ym mhob penderfyniad, gan gydymffurfio â Pholisi Rheoli Risg y Brifysgol.
16. gydymffurfio â gofynion y ddeddfwriaeth GDPR mewn perthynas â diogelu data.
17. ymroi i gwblhau cyrsiau hyfforddiant sefydliadol yn amserol yn unol â chyfarwyddyd rheolwyr.
18. hyrwyddo cydraddoldeb ac amrywiaeth yn y gweithle, gan feithrin perthnasoedd cadarnhaol yn unol â Chôd Ymddygiad DCABA.


	Manyleb 
Person 

	Meini Prawf Hanfodol:
 
1. Addysg hyd at lefel gradd neu gyfatebol.	
2. Rhuglder yn yr iaith Gymraeg ar safon uchel.
3. Profiad o ddysgu’r Gymraeg i Oedolion ar draws yr ystod o lefelau, a hynny i safon uchel a chan ennyn adborth cadarnhaol. 
4. Profiad o ddysgu cyrsiau Cymraeg yn y Cartref neu Gymraeg i athrawon.
5. Cymhwysedd i gyfoethogi profiadau addysgol drwy ddefnydd hyderus a phwrpasol o lwyfannau, adnoddau a rhaglenni TG (gan gynnwys Zoom a Microsoft Teams). 
6. Sgiliau rhyngbersonol a chyfathrebu ardderchog.
7. Gallu i adnabod anghenion addysgol dysgwyr a darpar-ddysgwyr y Gymraeg ac ymrwymiad i amgylchedd dysgu sy'n canolbwyntio ar anghenion y dysgwr.
8. Gallu wedi’i brofi i reoli, trefnu a blaenoriaethu ei g/waith ei hun. 
9. Gallu wedi’i brofi o weithio fel aelod effeithiol o dîm neu yn annibynnol.
10. Parodrwydd i gefnogi a hyrwyddo digwyddiadau cyhoeddus ar gyfer dysgwyr neu ddarpar-ddysgwyr a chyfleoedd dysgu anffurfiol a drefnir gan yr Academi.
11. Gallu a pharodrwydd i deithio ar draws ardal Abertawe a Chastell-nedd Port Talbot, a thu hwnt os bydd gofyn ar rai achlysuron.
12. Parodrwydd i weithio oriau hyblyg, gan gynnwys oriau gyda’r nos neu ar benwythnosau. 
13. Parodrwydd i weithio mewn swyddfa sydd wedi'i lleoli y tu hwnt i gampws Prifysgol Abertawe, yr union leoliad yn ddibynnol ar yr ardal y penodir yr unigolyn iddi.
14. Tystiolaeth o ymrwymiad i ddatblygiad proffesiynol parhaus a’r parodrwydd a’r gallu i gadw i fyny â’r wybodaeth ddiweddaraf am newidiadau mewn polisïau a rheoliadau.
Meini Prawf Dymunol:

15. Gradd ôl-raddedig.
16. Profiad o weithio gyda chymdeithasau neu fudiadau sy’n trefnu gweithgareddau i ddysgwyr.
17. Gallu i ymgymryd ag ymchwil perthnasol er hyrwyddo amcanion yr Academi.


	Gwybodaeth ymgeisio
	
Gofynnir i ymgeiswyr ddarparu cais ar-lein gan ystyried y meini prawf hanfodol uchod yn ofalus a darparu tystiolaeth o’ch gallu i gyflawni pob un ohonynt. Wrth gyflwyno eich ffurflen gais ar-lein (yn Gymraeg), gofynnir i chi gyflwyno hefyd ddarparu:
i. copi o’ch CV wedi’i chymhwyso ar gyfer y swydd hon
ii. Llythyr atodol (1 ochr A4) yn amlinellu beth sydd gennych i’w gyfrannu i’r swydd


	Gwybodaeth Ychwanegol
	Croesewir ymholiadau anffurfiol, a gellir eu cyfeirio at Iestyn Llwyd (Pennaeth DCABA) trwy ebost: i.llwyd@abertawe.ac.uk 

Dyddiad Cau: 2il o Dachwedd 2025
 
Dyddiad Cyfweld: w/d 17eg Tachwedd,2025 (i’w gadarnhau)
Os am fwy o wybodaeth am ddarpariaeth gyfredol DCABA a’r sector Dysgu Cymraeg, ewch i dysgucymraeg.cymru/aba
Cliciwch y ddolen ganlynol os am fwy o wybodaeth am Academi Hywel Teifi  

